Nafarroako Parlamentuak, 2016ko urtarrilaren 14an egindako Osoko Bilkuran, ondoko erabakia onetsi zuen: “Erabakia. Horren bidez, Estatuko Gobernua premiatzen da Memoria Historikoaren Legea bete eta gara dezan eta erregimen frankistak eraildako pertsonen memoriaren eta errekonozimenduaren alde lan egin dezan”.

Legebiltzarreko Erregelamenduko 114. artikuluan ezarritakoa betez, aipatu erabakia Nafarroako Parlamentuko Aldizkari Ofizialean argitara dadin agintzen dut. Honakoa du testua:

“1. Nafarroako Parlamentuak Estatuko Gobernua premiatzen du kontusail bat ezar dezan, gutxienez ere 150.000 eurokoa, Memoria Historikoaren Legea garatzeko. 

2. Nafarroako Parlamentuak Estatuko Gobernua premiatzen du aipatu kontusaila erabil dezan hilobi komunen mapa bat egiteko, betiere azken xedetzat harturik hilotzak lurpetik ateratzeko plan nazional bat egitea, bai eta diktadura frankista goresten duten sinbolo eta monumentuak kendu edo haiei beste esanahi bat emateko plan bat egiteko.

3. Nafarroako Parlamentuak Estatuko Gobernua premiatzen du Lehendakaritza Ministerioan estatu idazkaritza bat sor dezan, bai eta koordinazio organo gisa funtzionatuko duen ministerioarteko agentzia bat ere, ondoko helburuak izanen dituztenak:

– Gerra Zibilean eta diktadura frankistan sorturiko auzitegiek emandako epaiak baliogabetzea.

– Gizateriaren aurkako krimenen biktima guztiei justiziaren babesa erraztea.

– Giza eskubideen eta memoria historikoaren arloko jurisdikzio unibertsalaren berreskuratzea eta aplikazioa sustatzea.

4. Nafarroako Parlamentuak Nafarroako Gobernua premiatzen du lanean jarrai dezan 1936ko Altxamenduaren ondorioz Nafarroan eraildako pertsonen memoriaren eta errekonozimenduaren alde”.

